СОБРАНИЕ НА РЕПУБЛИКА СЕВЕРНА МЕКЕДОНИЈА
СТЕНОГРАФСКИ БЕЛЕШКИ

од Осмата седница на Националниот совет за евроинтеграции 

одржана на 10 февруари 2020 година

Скопје, февруари 2020 година
Седницата на Националниот совет за евроинтеграции се одржа во Собрание, во сала Борис Трајковски, со почетокот во 11:11 часот. 
Седницата ја отвори и со неа претседаваше Никола Попоски, претседател на Националниот совет за евроинтеграции. 
Никола Попоски: Добар ден на сите. Ја отворам Осмата седница на Националниот совет за евроинтеграции. На денешната седница поканети се членовите на Комисијата за европски прашања, Комисијата за надворешни прашања, Мешовитиот парламентарен комитет, Делегацијата на Европската унија, амбасадорите на земјите членки на Европската унија, државни институции и граѓански организации. На самиот почеток би сакал да го поздравам присуството на Н.Е. Џулијан Васало. Со нас денес е и заменикот на претседателот на Владата задолжен за европски прашања господинот Бујар Османи. Воедно ги поздравуваме и сите присутни амбасадори и претставници на земји членки на Европската унија. 
Предложениот Дневен ред за денешната седница на Националниот совет за евроинтеграции е:
- Новата Методологија за преговори за проширување на Европската унија предложена од Европската комисија. 
Предлагам да го усвоиме дневниот ред.

Кој е за? 

Кој е против?

Кој е воздржан? 

Констатирам дека е усвоен дневениот ред од Осмата седница на Национален совет за евроинтеграции.
Пред да започнеме со точката од дневниот ред предлагам и да го усвоиме записникот од претходната седма седница на Националниот совет за евроинтеграции одржана на 26 ноември 2019 година, кој ви беше доставен по електронска пошта. 

Дали има забелешки по текстот на записникот?

Доколку нема предлагам, констатирам дека Записникот од Седмата седница на Советот е усвоен без забелешки.

Преминуваме на точката од Дневниот ред.

Почитувани како граѓани на земја кандидат за членство во Унијата имаме особено голем интерес за идеите и очекувањата од новата методологија, која до колку е прифатлива за сите земји членки на Европската унија очекувано е да воспостави правила кои ќе се одразат врз преговарачкиот процес и чиј датум за почеток го очекуваме уште од 2009 година со првата препорака на Европската комисија. Хрватското претседателство со Советот на Европската унија го излиста и проширувањето на Европската унија како еден од приоритетите. Да се надеваме дека тоа ќе преставува и определено отварање или почеток на процесот после долго чекање пред портите за почеток на преговорите. До Самитот во Загреб во рамките на хрватското претседателство во мај оваа година земјите членки треба да постигнат согласност за новата методологија. Во неа онака како што беше изложено од еврокомесарот за проширување Оливер Ваихеји при презентација на новата методологија беа потврдени 4 принципи врз кои ќе се темели новата методологија. Во овој контекст би сакал да го поканам заменик шефот на европската делегација на Европската унија во Република Македонија господинот Џулијан Васало да се обрати пред Националниот совет за евроинтеграции и да ни ги образложи видувањата од европски аспект во однос на оваа методологија. 
Повелете.
Џулијан Васало:Благодарам господине претседател, заменик претседател, почитувани членови на Парламентот, заменик премиер Османи, членови на дипломатскиот кор, добро утро.

Недостатокот од одлука на Европскиот Совет во октомври минатата  година за да се воспостави датум за отворање на пристапните преговори со Северна Македонија беше разочарување за многу од вас во оваа сала, за многу други во Брисел и други европски главни градови. Веќе долго време се чувствува потребата за начинот на кој што се водат преговорите и веќе се предложи да се спроведе нов пристап. Европската комисија брзо делуваше и направи предлози на земјите членки и нивните размислувања и за тоа што функционираше добро и што може да се направи за процесот да биде подинамичен. Како резултат на тоа тука сум да ви го претставам предлогот на Комисијата за подобрување на методологијата за проширување која што беше претставена во соопштение објавено во средата со наслов - Подобрување на пристапниот процес -кредибилна перспектива на Европската унија за Западен Балкан. Ова е важен настан затоа што веднаш го негира сомневањето дека местото на Република Северна Македонија е во Европската унија. Во ова соопштение комесарот Вархеји разјасни дека проширувањето со Западен Балкан е топ приоритет на новата Комисија и се надеваме дека една земја од Западен Балкан ќе стане членка на Европската унија до крајот на неговиот мандат од 2025 година. Овој предлог на Европската комисија е добра вест за оние земји кои покажуваат одлучност во реформите и усогласувањето на законодавството, а тоа признава дека членството на земјите на Западен Балкан е геостратешка инвестиција на Европската унија во стабилна, силна и обединета Европа. Поради тоа што да ги наречеме земјите на Западен Балкан вклучувајќи ја и Северна Македонија соседство на Европската унија или дури праг на Европската унија воопшто не ја преставува реалноста. Вие сте многу повеќе од тоа за нас. Само еден поглед на мапата покажува дека Вие сте дел од Европската унија. Без нас напорите да се обезбеди безбедноста и стабилноста на нашиот континент е нецелосна. Европскиот проект е нецелосен.Соопштението на Комисијата се заснова на 4 столба, кредибилност, предвидвиливост, политичко водство и динамичност.Нема цел да го редизајнира проширувањето  и мислам дека ова е многу важно, ова не е револуција, ова е само присобување на процесот на проширување.Тоа само го подобрува процесот на проширување и дава подобри резултати, ја зголемува кредибилноста и довербата и мислам дека малку се намали од двете страни. Кредибилноста ќе биде зголемена со уште поголем фокус на основните реформи особено кога станува збор за владеење на правото кое е клучно за успехот на патот кон Европската унија.Овие основни столбови ќе станат уште поцентрални во претпристапниот процес. Преговорите за основните начела ќе бидат први отворени и затворени последни и тие ќе го одредат всушност темпото на преговорите. Ова е можеби најважната промена која што е предложена. Добрата вест е дека се зголемува фокусот на владеење  на правото кое што ги отсликува желбите на граѓаните на Република Северна Македонија кои се уште гладуваат за независно судство во кое што тие ќе веруваат како политичка култура која што нема да биде многу толерантна. Овој предлог признава дека процесот исто така има потреба од поголемо политичко водство и повеќе можности на повисоко ниво, политички контакти на повисоко ниво вклучувајќи и редовни самити со Западен Балкан и зголемени контакти помеѓу министрите. Заедно со согласувањето на главните елементи за оваа методологија со нетрпение очекуваме земјите членки да се усогласат за отворање на пристапните преговори со Северна Македонија на самитот во Загреб. Бараме многу од вас, точно, ќе се зголеми присуство на Западен Балкан и да се намали економскиот јаз што го има меѓу нас. Кога станува збор за јазот кој што расте, зборувам денес тоа е голема опасност за нас.Не смее да се зголеми и не смее да го зголеми заминувањето на граѓаните од Западен Балкан. Слободното движење на луѓето на една од основните четири слободи на Европската унија, меѓутоа оваа земја има потреба од најдобри луѓе кои што ќе создадат можности локално и ќе изградат земја во која што тие би сакале да живеат. Секоја година ќе предложува пакети за проширување на начин на кој што ќе се направат поголеми и подетални реформи, земјите членки ќе придонесат посистематски за овој процес на проширување и ќе имаме почесто поголеми извештаи на напредокот. За да се обезбеди динамика во процесот ќе имаме исто така и поглавје во 4 теми и тоа се основните начела внатрешен пазар, конкуретност инклузивен раст, зелена агенда и одржлива поврзаност, ресурси, земјоделство и кохезија и надворешни односи. Тогаш ќе има и завршни белешки за секоја од овие теми. Комисијата исто така предложи овој процес да стане попредвидлив и од двете страни. Да има позитивна и негативна условеност во земјата доволно да напредува, таа треба да почувствува придобивки од пазарот на Европската Унија, од програмите на Европската Унија, исто така пристап до поголеми фондови и инвестиции. Ајде да се отргнеме од пристап кој што вклучува минимални напори и минимални резултати со тоа што ќе имаме и поголеми и побрзи резултати. Гледајќи кон иднината се надевам дека земјите членки ќе го прифатат овој предлог на комисијата со тоа што заедно и ќе отворат преговори за Северна Македонија и Албанија на Самитот во Загреб кој ќе се одржи на 6-ти и 7-ми мај. Сакам да кажам дека Комисијата стои цврсто зад овие препораки да отвори преговори за членство со двете земји. Наскоро и ќе имаме и некакви информации за напредокот за секоја од овие земји.

Би сакал да ја изразам мојата почит на овој Парламент. Почнавте од тешка ситуација, работевте заедно и Владата и опозицијата што ќе остави наследство за соработка, особено кога станува збор за законодавството на Европската Унија за што и другите парламенти и собранија во регионот можат само да љубоморат. Со нетрпение очекуваме оваа земја да ја донесеме на пат кој е се поблиску до членство на Европската Унија.
Ви благодарам.

Никола Попоски: По ова обраќање ја отварам расправата на седницата на Националниот совет. Би замолил сите оние кои сакаат да се обратат да пополнат една од пријавите за да имаме во предвид бидејќи ќе мора да ја напуштиме салата на време поради друга седница.

Го поканувам заменик претседателот на Владата задолжен за европски прашања и член на Националниот совет за евроинтеграции, господинот Бујар Османи да ни се обрати.

Повелете.
Бујар Османи: Почитуван господин Попоски, госпоѓа Туфегџиќ, почитуван заменик амбасадор Васало, почитувани пратеници, членови на Националниот совет за евроинтеграции, почитуван амбасадоре, почитувани претставници на дипломатските претставништва и медиуми. Во последниве 2-3 години имав низа говори пред овој Совет, но и пред Комисијата за европски прашања, при што често пати се произнесував дека состојбата или одлуките очекувани и историски се од големо значење за идните генерации и навистина така и мислев. Со голем ентузијазам, позитивна енергија и безрезервност се посветивме сите заедно и Владата и Собранието и сите општествени фактори со една цел да ги оствариме одлуките и реформите кој се бараат и се очекуваа од нас. Јас сум горд што заедно направивме се што можеше да се направи во исклучително комплексни и сложени околности. Членството во НАТО е прашање на денови. Успеавме во таа насока. Останува Европската Унија и земјите членки да го направат тоа што го ветија, да донесат Одлука за отпочнување на предпристапни преговори и да ги ни ги отворат вратите за наше членство.Нема да се вратам во минатите месеци затоа што тоа што е поминато е поминато.Времето е неприкосновено и тоа е исто за сите.Секако ни треба да ги искористиме последните наши енергии и да продолжиме со оптимизам кон реализација на нашите стратешки цели, а наша цел е членство во НАТО и ЕУ, не само да бидеме членки, туку затоа што гарантира безбедност, просперитет, повисок животен стандард, ефикасни институции, демократска слобода на медиумите, градење на правна држава и држава за исти можности за сите.Но пред да пристапиме во Европската унија, треба најнапред да го уредиме нашиот двор. Иако се воздржувам да не бидам многу оптимист по се што поминавме посебно во октомври минатата година, но имам позитивно чувство по минатиот октомври. Нештата се движат во соодветна насока, минатата недела на  5 февруари Комисијата ја прогласи кон процесот позајакнат и за еврокредибилна евроатланска интеграција. Го чекавме со нетрпение бидејќи го чекавме како крај на кошмар и завршување на нашиот интегрирачки процес. Велам почеток, затоа што не треба да зборавиме дека ние не стануваме членка со отворањето  на преговорите за пристапување, туку стануваме членка кога ќе ги завршиме  успешно истите. Кога  ќе  случи тоа зависи од  нас и од однос кон преговорите од тоа  колку брзо ќе ги апсорбираме новите правила и секако исто ќе зависи и од тоа како и  Европската унија и земјите членки  ќе се однесуваат кон процесот и колку ќе се посветат и придонесат овој процес да биде ефикасен, ефективен  и успешен. Со  комуникето или со новата методологија се потврди геополитичкиот  интерес на Европската унија и јас мислам дека ова е клучно во овој документ. Воведниот дел на документот го утврдува основниот принцип на односот  на Европската унија кон овој регион. Дозволете ми да кажам дека гледаме како  позитивен исчекор добар основ врз кои двете страни ќе имаме голема посветеност и  без резервна политичка можеме да имаме динамични, инклузивни транспарентни преговори. Претежно дефинирани и предвидени согласно една отчетност и со надеж ако добро  бележиме и ревизибилност ако имаме  отсуство на  политичка волја. Новата методологија може да се толкува од многу аспекти, но дозволете ми да се повикам на три куси елементи. Политичката волја, динамиката и потребните капацитети. Политичката волја е во епицентарот на новиот пристап и сметам дека секој  политичар мора да биде свесен за  својата одговорност и последиците од чинење или не чинење. Методологијата повикува на политички кредибилен, отчетен, транспарентен, предвидлив и конкретен процес и тоа е добра формула за работите да се случат. Во транспарентен процес нема место каде да ја сокриете својата грешка или неработење. Институционалниот  механизам  кој се предлага со методологијата, почнувајќи од редовниот годишен  самит помеѓу Европската унија и Западен Балкан, преку меѓувладината  конференција за секоја  земја веднаш по објавување на годишниот извештај  на Европската комисија, па се до подигнување на политичко ниво на сите тела на Спогодбата за  стабилизација  и асоцијација. И тука мислам на Советот и Комитетот и подкомитетите, е добра формула за политичка контрола и насочување на процесот. Формулата е ветување, исполнување, награда, не исполнување, одговорност. И очекуваме Европската комисија наскоро да ја појасни улогата само на секој од овие институционални структури со цел да се максимизира ефектот од оваа зголемена комуникација на политичко ниво. 
Динамизирање на процесот, тој е предизвик кои што  ќе треба да се одговори со полна енергија. Шесте кластери или области за 33 поглавја се чинат комплексни но во исто време нуди можност за забрзување на процесот. Бидејќи нема да има отворање на секое поглавје поединечно, туку ќе отвораме 8 до 9 поглавја наеднаш. Но, забрзувањето не значи скратување на патот. Бидејќи се работи за ист број  на поглавја, ист број на акти на европско ниво кои мора да ги транспонираме и имплементираме во домашното законодавство. Добра вест е што ние влегуваме подготвени и тука сакам да ви презентирам податоци кои што со гордост ги презентирам пред нашите  меѓународни партнери. Секретаријатот за европски прашања направи анализа до каде сме врз основа на новото групирање на  поглавјата, односно врз основа на класерите, и што од тоа веќе имаме направено со смисла на транспонирање на европско законодавство во нашето законодавство. Дозволете да ви ги кажам  овие податоци, ова се 5 нови поглавја кои што ги предлага новата методологија. Ние пред да почнеме преговори од вкупно идентификувани околу 7.600 акти на  Европската унија, 7.632 акти тоа се регулативи и директиви, веќе имаме транспонирано во нашето законодавство  2.393 акти, тоа значи 31% од работата што треба да се направи во текот на преговорите ние веќе сме ја завршиле. Јас мислам  од две причини, прво е заради тоа што сме долго во процесот, второ е заради тоа што сме имале недвосмислена  волја од сите политички актери во државата од било која Влада, да го сфатат проектот на Европската унија и како проект на Европа и извирања на општествата, а не само како формален чин на членство. За првиот кластер односно фундаменталните принципи веќе имаме 34% од акито транспирирано во нашето законодавство. Од Внатрешниот пазар 19%, конкурентност и инклузивен раст 51% од акито кое што треба да се транспонира во текот на преговорите ние веќе го имаме во нашето законодавство. Ние  влегуваме веќе со  пола  завршена работа во  третиот кластер, со  пола завршена работа влегуваме во 4 кластер тоа  е Зелена агенда и одржлива конективност 56% од акито веќе е дел од нашето законодавство. Во кластерот Земјоделство и кохезија 27%, во Надворешни односи 15% од околу 120 акти ние веќе околу 20 акти имаме транспонирано. И ова зборува колку е овој процес важен кај  нас и зошто ние сме се издвојуваме не само во регионот туку и од други земји  членки на Европската унија,  по желбата и по посветеноста за членство во Европската унија. И ако овие податоци ги  споредиме со земјите кои што веќе преговараат, јас Ви тврдам дека  ние сме први во регионот и по однос на политичките и по однос на економските критериуми и по транспонирањето на акито. Така да ако има една интерпретација на новата методологија дека е  брза трака за добрите студенти, а лоша и спора  трака за лошите студенти, е тоа ние го баравме. Затоа што сметаме дека сме добри студенти и претендираме да бидеме добри студенти. И не не плашат строги критериуми, туку напротив сакаме фер игра која што ќе биде врз основа на заслуга и врз основа на јасни и предвидливи критериуми. Јас мислам дека најважната реченица во методологијата е каде Комисијата вели ќе има точно прецизирани фер и предвидливи критериуми. Тоа нас ни треба, предвидливост. Бидејќи непредвидливоста во овој процес го рушеше и кредибилитетот на Европската унија, но и кредибилитетот на Европскиот проект кај нас. Така да затоа ја прифаќаме оваа методологија токму поради строгоста затоа што сметаме дека на строги критериуми  ние  ќе бидеме најдобрите и ќе се истакнеме  како  први. И  третиот  критериум за што сакам да зборувам  е обезбедување на  потребни капацитети, тоа е клучна карика која што треба да обезбеди успех во  процесот. Методологијата може да биде и најдобра, но доколку нема  ресурси за реализација на она што е планирано, нема да има напредок. Почитувани, во  услови на геополитички предизвици со кои  се  соочува  Европската унија мора да  прифатиме дека ние и политиката  на проширување и покрај  нагласената важност не сме единствените  приоритети на Европската унија. Конкуренцијата е силна, Брегзит, новиот буџет, миграциските движења, евроатланските односи, трговските, итн. Мораме да го препознаеме нашето место и да се  фокусираме на реформите кои мора да ги спроведеме дома и  заради  нас  самите. Реформите во  современиот свет стануваат предуслов за напредок,  но и услов за опстанок. Затоа оваа можност  се отвора со новата методологија, треба да ја зграпчиме  и да ја трансформираме во  позитивна  енергија за реформи и промени.Убеден сум  дека тоа може да го сториме но само доколку сите општествени чинители дејствуваат во иста насока и во ист глас. Пристапните преговори и членство во Европската Унија мора да станат клучен стратешки државен проект. И за тоа да се случи, ни треба позитивен сигнал од Унијата, ни треба одлука за почеток на пристапните преговори во март. Загрепскиот самит во мај ќе има поинаков вкус, доколку одлуката дури и симболична е веќе донесена во март, дваесет години по парафирањето на нашата Спогодба за стабилизација и асоцијација во 2000 година и тоа токму во Загреб. Имавме доволно време да се стабилизираме, да се асоцираме, сега е време да ги почнеме преговорите за да станеме полноправна членка на Европската Унија. Едноставно ние го прифаќаме предизвикот на новата методологија.
Благодарам на вниманието.
Никола Попоски:Благодарам потпретседател за Вашето обраќање.Следен ќе се обратам јас во својство на претседател на Националниот совет за евроинтеграции. Доколку има некаква предност Националниот совет за евроинтеграции во однос на сите оние други форуми во кои се соочивме, односно дискутиравме на тема новата Методологија на Европската Унија, тоа е што прави една добра поврзаност помеѓу политиката, позиција, опозиција и реалниот сектор. Она што го нарекуваме во нашиот жаргон, и невладини организации, бизнис заедницата, интересни групи и граѓаните во крајна линија и мислам дека тука треба да гледаме што може плус да постигнеме во приближување на оваа тема до тие кои треба да живеат со идна земја членка, односно во идна земја членка на Европската Унија. Во овој дел се обидов да соберам најмногу мислења од граѓани за тоа што кај нив буди новата методологија. Тоа што ми остана како две заеднички работи или заклучоци од целата дискусија беа две работи. Едната е дека научивме многу нови зборчиња и втората дека навистина не се сигурни кои ќе бидат ефектите од тоа. Затоа седнав и напишав 10 прашања со многу кратки одговори во однос на тоа како гледаат граѓаните и што би можеле ние да придонесеме во таа приказна за нивно подобро разбирање. Сите без исклучок со кои разговарав, на кои не им е професија да се занимаваат со евроинтеграции, а кои се тие за кои го правиме целиот овој процес да живеат во земја членка на Европската Унија, велат слушнавме методологија, реверзибилност, кластери, фундаменти, многу нови зборчиња. Искрено не сме сигурни што тоа значи и кои се последиците. Најпластично што можев да замислам е имаме шпорет дома, сме го купиле. Со шпоретот обично кога го купувате оди упатство за употреба кое ви објаснува дека има четири рингли, дека имате од 0 до 9 и така натаму и која е функцијата. Во определен период после вашата употреба на тој шпорет, добивате ново упатство од производителот кој ви вели изработивме подобро упатство од претходното. Во ова ќе ви дадеме и неколку совети за тоа како да штедите енергија, доколку варите ориз да не го ставате на 9 цело време, може да спуштите на 4. Истата топлина ќе ја направите, ќе заштедите сметка и помал е ризикот да ви претече лончето. Значи зборуваме за ново упатство на производ кој го имаме веќе и кој е направен на некој, да речеме начин на кој производителот смета дека на корисникот му е подобро или полесно да го користи. Значи, не добивме нов шпорет. Тој е тој, оној што го имаме. Упатството ни е апдејтирано и тоа упатство веројатно ќе ни даде некои корисни информации за тоа како да се однесуваме во иднината и се надеваме дека ќе биде некој адут за тоа што сакаме да го постигнеме. Но, нема да влијае ова на процесот на готвење. Значи, со новото упатство нема побрзо да готвиме. Не значи дека ако има нова методологија ќе влеземе порано отколку што би влегле со новата методологија и тоа треба добро да го запомниме, затоа што може погрешно да не насочи во носење одлуки во иднината. Викаат добро, што е тогаш ново? Поглавјата, Копенхашките критериуми остануваат неизменети. Значи, ниедно од тие поглавја кои ги имаме сега не е тргнато. тоа што е логиката на Копенгхашките критериуми е тука и си останува. Она што е можеби ново, со новото упатство кое го имаме добиено, е начинот на комуникација. Вака сега, можете за иста работа две различни видувања да имате. Пример ако сте во Црна Гора можете да речеме, имаме 32 поглавја отворено, на брегот сме, готово ќе завршиме работа. Ако сте во Србија, можете да речете, имаме 18 поглавја отворено и веќе сме на половина пат, уште пола ни треба. Ако го помножиме по два бројот на години кои досега преговараме тогаш ќе влеземе. Тоа е еден начин на гледање. А ако сте, да речеме, од другата страна, малку порезервиран во однос на тоа можете да речете, луѓе ни во едниот, ни во другиот случај вие немате абер од затворање на првиот кластер. Значи, таму каде што ќе бидат администрација, владеење на право и така натаму. Значи за иста фактичка ситуација, можете да имате две видувања и тоа е новитет. На некој начин можете добрите и лошите вести да ги видите од оној аспект од кој ви одговара. Осумнаесет поглавја, отворени се 18 поглавја, но тоа не значи дека имате уште точно толку време да ги затворите, затоа што првиот кластер, цел оној пакет на меко право некој друг ќе го оценува по некои други критериуми и ќе ве праша дали имате владеење на право или не, а неколку поглавја сте отвориле. Дали е сменета целта? Другото прашање кое ми беше поставено. Веројатно не. Целта останува, мир и просперитет во Европа, значи, поголем потенцијал за развој. Но одговорот на прашањето, дали мирот може да се постигне со или без Балкан во Европската Унија, има два можни одговори. Некои земји членки ќе ви речат, па да, можеме да го прошириме мирот во Европската Унија без да влезат земјите од Балканот во Европската Унија и затоа што имате примери такви. Швајцарија или Норвешка не се дел од Европската Унија, но уживаат мир, стабилност и просперитет, исто како што уживаат тие кои се внатре во клубот. Да не заборавиме дека Балкан и Швајцарија и Норвешка не е исто, и веројатно и нашиот договор би бил, не, многу потешко ќе биде тој мир да го остварите, доколку ние не сме внатре. Следното прашање кое го поставија е, дали нешто се менува во однос на правецот на Европската Унија. И веројатно после Брегзит има две основни опции. Едната е оние кои сметаат дека сите земји членки треба да се движат кон федерална Европа. Другиот систем или другата група земји кои велат, ние треба да се движиме кон нешто што е јадро во кое ќе имаме заедничка монетарна, можеби некогаш заедничка фискална, одбранбена, надворешна политика и ќе има земји кои ќе бидат во Унијата, но нема да бидат толку силно интегрирани. За нас реално, ни едното ни другото не е релевантно, бидејќи нема да не прашаат. Ние ќе се интегрираме во таква Европа во која ќе одлучат тие самите да ја развиваат. Следното, петто прашање е зошто сакаме членство. Ако идејата за членство во Европската Унија ни е да го убрзаме процесот на емигрирање и наоѓање работа во Европската Унија, веројатно, новата методологија нема тоа да го направи. Со други зборови, може да не оддалечи, бидејќи што повеќе ќе имате индивидуална интеграција, односно граѓани кои ќе одлучат да одат да се интегрираат во Европската Унија таква каква што е денес, а да не останат тука, толку помал ќе ни биде капацитетот тука за испорачување на овие меки очекувања за правда, ред, економски просперитет и така натаму и ќе ни го комплицира.Шестото прашање е за времето. Многу луѓе велат, кога членството ќе дојде. Наједноставниот одговор на тоа е дека ова е политика. Дека не е егзактна наука и дека низ статистички анализи нема да утврдиме за колку време ќе дојде до тоа. Еден пример кој ми е илустративен е дека Де Гол во 1963 го прашуваат и на јавен настап образложува многу долг временски период, зошто смета дека ќе има потешкотии Британија да влезе во Европската Унија. Објаснува за различна култура, за различен систем, различни приоритети и така натаму и изразува скепса за тоа дека ќе може тоа да се направи во краток временски период. Тоа е 1963 година. Во 1973 година Велика Британија влегува во Европската Унија. Не би го екстраполирал тоа понатаму, бидејќи ако продолжите по истата аналогија, 50 години подоцна, истата земја излегува од Европската Унија, но можно е сосема да имате скептична земја членка и 10 години подоцна да влезете во Европската Унија. Има и многу други примери.Следното прашање е што е важно. Мислам дека наједноставниот и најбрз одговор е дека многу помалку ќе биде важно какво законодавство ќе имаме, многу повеќе ќе биде важно каков систем и уште повеќе, најмногу, какви луѓе ќе имаме тука. На крајот на денот ќе одлучи кадровската политика би рекол за тоа колку брзо ќе се движиме кон Европската Унија. Дали може да не го прифатиме овој метод, тоа е оставено како опција во Црна Гора и за Србија, можат а и не мораат, но мислам дека е безбедно да претпоставиме дека на крај ќе мора. Зошто? Затоа што првата година комисијата ќе направи извештај, и ќе рече добро вие сте по старата методологија и останувате на 18 поглавја. Втората година ќе рече да, 80 поглавја ама има прв кластер кој не ви е отворен, третата година и тие самите ќе речат да, првиот кластер дај да пробаме да го затвориме. Со други зборови е опција, но мислам дека на крајот на денот тој што ја води играта тој ќе одлучи колку брзо ќе ја прифатите реалноста. Значи, за Македонија и за Албанија нема опција, таа ќе биде методологијата и со неа ќе треба да живееме. Деветта точка претпоследна, што би требало да биде наш интерес во овој процес? Јас би рекол имаме еден интерес, само во ова утврдување на методологија, што пократко да преговараат. Еден ден побрзо да ја усвојат, да нема приговори од земји  членки, што побрзо ќе биде усвоена методологијата и тоа побрзо ќе знаеме на што сме во однос на методологија. И веќе следи следното прашање кога да почнеме преговори? Ако влезат во процес на разговори, преговори, колку амандмани, чии промени да, само ќе ја одложи ситуацијата и само подоцна ќе ни речат: Да по оваа методологија ќе преговарате. Значи, дај Боже побрзо да ја затворат зошто каква и да е нема да не прашаат, подобро е по таа што ќе ја утврдат побрзо да почнеме да преговараме. И на крај, заклучок би рекол, што можеме ние да очекуваме од целата таа приказна. Јас би рекол ние не треба најголемата енергија да ја трошиме на тоа каква методологија ќе утврдат, и час поскоро да почнеме да се посветуваме на тоа дека не зависи брзината на интеграција од статистика, колку поглавја, што поглавја и колку законодавни текстови ќе поминат, туку суштината на примената. Таква Македонија каква што ќе направиме, од таа Македонија ќе зависи каква ќе може да влезе во Европската Унија и да продолжи понатаму. 
Ви благодарам.

Никола Попоски: Ви благодарам.Ја поканувам потпретседателката на Националниот совет за eврoинтеграции госпоѓа Ивана Туфегџиќ да се обрати. 
Повелете.
Ивана Туфегџиќ: Ви благодарам претседателе, почитуван заменик амбасадор, почитуван заменик претседател на Владата, почитувани гости, почитувани претставници на дипломатскиот кор. Јас минатата седница на овој Совет кога францускиот амбасадор го презентираше Нон пејперот, зборував за кредибилитетот на Европската Унија и тогаш се наоѓавме пред Советот на ЕУ да донесе, односно да не донесе одлука за почеток на преговори на земјата. Сега, денеска зборуваме за предлог повторно, овој пат на Европската комисија кој што се базира меѓу другото и на францускиот нон пејпер, кој што го дискутиравме овде за кој што јас кажав и тогаш, мислам и сега, дека е важно да зборуваме за официјални документи на Европската Унија, а не за размислување и документи на една земја членка. Меѓутоа во овој предлог кој што гледаме од Европската комисија кој допрва треба да го добие зеленото светло од земјите членки, како што можеме да забележиме е компилација и на процесот на стабилизација и асоцијација, меѓутоа и на предлозите кои стигнуваат од Франција, како и од останати 9 земји членки. Она што е важно и ново е политичката природа на целиот процес иако самиот процес е политички и тоа е факт, меѓутоа како беа до сега водени преговорите со земјите кои преговараат, би се согласиле дури и ние дека повеќе се работеше за еден бирократски процес, отколку за политички процес. Но, овој состав е состав во заминување и за два дена ќе заврши неговиот мандат и ќе има избори, од тука почитуван заменик амбасадор ви благодарам што дојдовте и ја презентиравте предлог методологијата, меѓутоа обврските кои се преземаат внатрешно се за следниот состав на Парламентот, а сепак е важно за Собранието и за Националниот совет за евроинтеграции, особено за следниот состав на Парламентот, а тоа е да овој Совет не се претвори во дебата помеѓу политичките партии и вицепремиерот за европски прашања. Уште поважно да не се претвори во дискусија на политички говори кој што сторил и како сторил, туку навистина овој Совет да се претвори во место во кое што ќе дебатираме стручно во поглед на документите од Европската Унија, бидејќи имам чувство, а верувам дека и претставниците на граѓанското општество го имаат истото чувство дека секоја седница им доаѓа како реприза, и слушаме говор од вицепремиерот, па од претседателот, па од мене како потпретседател и некако се се вртиме во круг. Мислам дека тоа не е улогата на Националниот совет за евроинтеграции, напротив улогата на Националниот совет за евроинтеграции е сите кои се овде присутни да дискутираат стручно и да даваат, за да се слушнеме, да даваат совет на пратениците, односно политичките партии застапени овде, меѓутоа и на Владата која потаму носи одлука за прифаќање на нон пејперот, иако ние како Совет немавме донесено таква одлука воопшто. И мислам дека е важно во текот на процесот, бидејќи многу зборуваме сега за методологијата, меѓутоа јас сакам малку да ја свртам приказната повеќе на нашата страна. Ако зборуваме за политичка природа на целиот процес, и ако зборуваме за зачестени и она што е многу важно особено во делот на добро управување, а тоа е промената на функционирањето на целокупниот демократски систем. Под тоа се подразбира, поделбата на власта, функционирањето на Собранието, функционирањето на Владата, правосудството и почитувањето на човековите права во еден цел круг и концепт. Тогаш мораме, јас го издвојувам како најважно, има и натаму се разбира многу важни работи, меѓутоа јас го издвојувам ова како најважно. Мислам дека е важно да зборуваме за улогата на Собранието во целиот процес, бидејќи овде ќе видите во документот во кој што вели политички дијалог на високо ниво помеѓу земјите кандидати, односно земјите од Западен Балкан и ЕУ и тоа е многу важно за нас. Министерските состаноци, самитите помеѓу Европската унија и Западен Балкан меѓутоа не помалку е важна улогата на Собранието во целиот тој процес и соработката со Европскиот парламент. Не само преку Жан Моне дијалогот кој што е многу важен за функционирањето на Парламентот, меѓутоа и преку размена на искуства и пракси со цел се разбира развивање на парламентаризмот во земјата. И она што ќе повторам е важно следниот состав на Парламентот со пратеници кој и да се тие да се посвети во градење на вистински дијалог помеѓу Собранието и Владата, а овој Совет е клучниот форум за тоа, затоа што ако не се слушаме едни меѓу други, ако не си ги слушаме препораките и ако доаѓаме тука само да не видат медиумите и да кажеме говори, тогаш не зборуваме за суштина туку зборуваме за форма. Мислам дека на земјава многу повеќе и е потребно да зборува за суштина отколку за форма, затоа повторно ќе кажам мене ми е драго што дискутираме на оваа тема, меѓутоа мислам дека е многу важно да се посветиме и на градењето на процесот од внатре, особено кога станува збор за преговарачката структура, бидејќи сега суштински се менува процесот и методологијата на начинот на пристапување, веројатно ќе треба и да разговараме и за преговарачката структура од почеток. Бидејќи мора да разбереме дека преговарачката структура не и припаѓа на една Влада и на една политичка  партија. Таа и припаѓа на државата. Каде е профилот, каде се застапени? Парламентот. Каде може најмногу стручната јавност да придонесе? Парламентот. Каде медиумите учествуваат  активно и со членови во комисиите?Парламентот. Значи, мислам дека треба сега да се вратиме еден чекор назад и да зборуваме за овие теми низ еден стручен аспект. Јас не сум љубител на враќање чекори назад, но меѓутоа мислам дека тоа моментумот го бара, иако ми се допаѓа метафората со шпоретот, да не заборавиме сепак дека долго време бевме и далеку од шпоретот, сега сме блиску, ама некако шпоретот, ринглата не ни работи. Сега мислам дека е време секој да си ги исполни своите ветувања односно, своите зборови, да си стои секој на својот збор, а тоа се разбира важи за Европската унија. Мене ми е мило што се трудат да го вратат кредибилитетот преку еден ваков тип на нова методологија, меѓутоа мислам дека, многу повеќе ќе треба да се врати кредибилитетот кон земјите од Западен Балкан и кон граѓаните од Западниот Балкан, особено младите на кои буквално секој се повикува, дали се во власт или опозиција или претставник на друга држава.
Благодарам. 
Никола Попоски: Ви благодариме. Следна пријавена е пратеничката Шпреса Хадри. Повелете.

Шпреса Хадри:  Благодарам господине Попоски, почитуван заменик амбасадор, почитувани претставници на дипломатскиот кор, почитувани пратеници, претставници на медиумите, почитувани граѓани.  На почетокот дозволете ми да изразам задоволство што денес зборуваме за новата методологија за преговори за проширување на Европската унија, при што истовремено се реафирмира поддршката за европската перспектива на земјите на Западен Балкан. Процесот на преговори до членство во Европската унија меѓу другото преставува дополнителен политички внатрешен поттик да се надминат евентуалните спротивставености или дилемите за преземање реформи. Членството е главната цел за нашата земја, но меѓутоа сметам дека нашето патување до членството претставува реформирање на институцијата во секоја област што значи голема придобивка за земјата споредбено со датумот на преговори кога знаеме дека ова е почетокот, а не крајот на процесот. Воспоставените начела во оваа методологија иако навидум изгледаат потешки, ние како земји кандидати повеќе ни овозможуваат доверливост, предвидливост и поголема динамика. Така да, начелата на доверба ни дава јасно до знаење што се бара од нас и што на крајот од како ќе се исполнат барањата, начелото на предвидливост значи дека е ние требаме да имаме пред определени услови и треба да знаеме што се бара и кога треба истото да се исполни, бидејќи начелото на реверзибилност предвидува тогаш кога нема напредок или има регрес и преговорите можат да одат назад или прави да бидеме повнимателни во однос на одвивањето на процесот доколку повика начелото на посилно политичко водство обезбедува високо ниво на свесност меѓу земјите членки, самитот на Европската унија и Западниот дел и министерските состаноци со поголема вклученост, земјите кандидати. Кога станува збор за мониторинг на процес вреди да се подвлече улогата на Собранието на Република Северна Македонија, и јас како пратеник и член на овој Совет, сум учествувала во редовните состаноци и сметам дека истите биле доста плодни. Верувам дека во иднина според новата методологија оваа соработка ќе биде интензивирана и уште повеќе и ќе обезбеди вистински дијалог во однос на остварениот напредок, а и за задачите кои треба да се исполнат. Што се однесува до начелото за подинамичен процес, класификацијата на поглавјето во шесте тематски кластери ќе овозможи подетални разговори од тематските области и ќе овозможи поскорешно приближување со областите во Европската унија. Од ова произлегува дека позначајните реформи да се спроведат предвреме и затварањето на поглавјата да биде ограничено по можност во рок од една година. За поздравување е фактот што владеењето на правото ќе биде уште посуштинско, а нашето Собрание секој ден врши усогласување на законодавството на Република Северна Македонија со законодавството на Европската унија. Но, како што е познато, не само кај нас туку и во регионот недостига или има застој во нивното имплементирање, одговорни за ова се политичките институции, администрацијата и во поголем дел судството. Како регион позначајно ќе биде обезбедување или враќање на довербата на граѓаните во правосудството, граѓанинот треба да верува дека се третира еднакво како и сите други, токму поради таа прчина Демократска унија за интеграција  достави предлог на закон за ветинг во судството бидејќи судиите и јавните обвинители кои се инкриминирани и со пристрасно изречени пресуди кои се корумпирани кои имаат предрасуди врз национална припадност не можат да делат правда. Исто така, ДУИ предлага ветингот да ги вклучи и поранешните политичари и државни функционери, тие последни тие кои што  се кандидати да станат дел од политичката сцена. Лицата без кредибилитет кои ќе го спречат спроведувањето на законите и придонесуваат во застојот во преговорите и остварување на стремежите на нашата земја за членство во Европската унија. Сите тие што нема да го поминат ветингот не можат да бидат дел од политиката. И на крајот верувам дека владеењето на правото и правната држава ќе обезбедат прогрес во основните реформи кои ќе ги определат и динамиката за нашите преговорите бидејќи истите ќе бидат отворени со групата на владеењето на правото и ќе бидат затворени со групата на владеење на правото. 
Благодарам на вниманието.
Никола Попоски: Ви благодарам. Следна пријавена е пратеничката Снежана Калеска Ванчева. Повелете. 
Снежана Калеска Ванчева: Благодарам претседателе. Почитувани, почитувани екселенции, почитувани колешки и колеги, почитувани медиуми. Јас најпрво морам да кажам дека навистина ми е чест што сум дел од овој парламентарен состав, кој што еве во предвечерјето на неговото распуштање се соочува со историски моменти, историски одлуки кои што за волја за вистината не следат веќе 3 години. Пред нас значи дискутираме во овој момент за методологијата на Европската унија која што веќе е усвоена на Европската комисија и треба нели Собранието, Европскиот парламент да ја усвои, но јас сакам само да кажам дека, нема да говорам и да ви одземам многу време бидејќи за методологијата и моите колеги, претседателот, колешката Ивана Туфегџиќ, како и останатите кои говореа, доволно кажаа што е суштината на методологијата и секако јас можам да кажам дека апсолутно се приклучувам кон она што го кажа и претседателот на комисијата дека ние методологијата апсолутно треба да ја прифатиме, дефинитивно иако за волја на вистината сигурно дека немаме ниту моќ да влијаеме на некоја измена на таа методологија. Но, мислам дека е суштински да ја прифатиме со душа и срце. Зошто? Затоа што, само така ќе имаме вистинска волја и капацитет да ние постапуваме по таа методологија односно, Владата, Парламентот и сите институции кои што ќе бидат директно или индиректно вклучени во она што значи отворање на поглавјата, исполнувањето на критериумите. Искрено се надевам дека, она што е кажано дека треба да имаме фер и предвидливи критериуми дека конечно тоа фер ќе се испочитува од страна на Европската унија, бидејќи до сега научивме дека не се испочитува. Верувам дека, конечно ветувања, исполнувања и награда ќе биде мото кое што нема да биде само напишано на хартија. И сакам да порачам на нашите европски пријатели, на европското семејство дека за нас строгите професори кои што истовремено се и правични се предизвик, и тие никогаш не биле проблем. Колку и да се строги правилата и колку да се зајакнува строгоста во методологијата во делот на исполнувањето на тие критериуми, тоа нема да виде проблем, и не смее да биде проблем. Но, проблем е ако ја исклучиме правичноста, објективното гледање на работите кои што подразбира не само бирократски и административно туку подразбира и вистинска политичка волја, малце гледање на целиот контекст бидејќи Балканот, особено Балканот секогаш мораме да го гледаме во контекст, а не издвоено, сепаратно. И, затоа во делот на методологијата јас повеќе нема што да кажувам.За крај само ќе кажам дека шансата ја заслуживме, а сега бараме да ни дозволите да докажеме на самите нас пред се, но и на сите земји членки на Европската Унија, дека ние сакаме и можеме да бидеме и формално-правно, но уште повеќе суштински дел од Европската Унија, а не само географски.

Ви благодарам.
Никола Попоски: Ви благодарам.Следна пријавена е пратеничката Лилјана Поповска.Повелете.
Лилјана Поповска:Благодарам.Почитуван претседателе, претседателство, ваши екселенции, дами и господа. Јас ќе кажам две тези и едно прашање. Македонија ќе има привилегија да биде првата земја на која ќе се примени новата методологија за евроинтеграција. Со оглед на тоа колку нови методи биле применети врз Македонија и колку меѓународни преседани сме поминале преку грбот, веројатно сме благословени. Јас верувам дека ние во Македонија и Македонците и сите македонски граѓани сме доволно жилави, доволно издржливи и доволно тренирани и дека ќе го поминеме и овој пат по трње. Сега се бориме да влеземе во предворјето да ни се отворат првите врати, дај Боже што поскоро да биде тоа, нека биде пред април, во март ако може, а потоа ќе го одиме патот се до самите врати, до самите порти на Европската Унија и ќе тропаме упорно и силно и своите дела и со своите резултати да ни се отворат и тие врати на елитниот клуб. Втората теза се однесува на животната средина. Јас како човек од Зеленото движење, од Зелената партија ДОМ, сметам дека поглавјето за животната средина или делот каде што е поглавјето за животната средина да се отвори уште на самиот почеток, паралелно со поглавјето за функционирањето на правниот систем и на правдата. Затоа што животната средина бара искуство и средства. Прилагодувањето еколошко е долгогодишен процес за Македонија и за сите земји од Западен Балкан, ќе ни требаат повеќе години и доста средства и доста знаење за ова да го направиме. Затоа сметам дека треба да се отворат овие поглавја паралелно на почетокот правда и животна средина. И конечно, моето прашање е до претставниците од Европската Унија. Дали сметаат дека е ова реално и како би можело ова да се оствари?
Благодарам.
Никола Попоски: Ви благодарам за вашето излагање. 

Би сакал на крајот на седницата само да Ви се заблагодарам на присуството и колективната дебата на денешната седница. Воедно да се заблагодарам и на сите членови за учеството во Советот и за соработката и да изразам надеж дека во догледно време се надеваме дека Националниот совет за евроинтеграции ќе има можност да се занимава со онаа примарна дејност за која е и формиран, а тоа е водење на преговори за членство во Европската Унија.
Ви благодарам на сите.
Седницата заврши во 12:12 часот.

